
Introduzzjoni
Il-Komunikazzjoni tal-Kummissjoni li dan id-dokument ta’ ħidma jagħmel referenza għaliha 
tikkonċerna l-kummerċ, it-tkabbir u l-iżvilupp, imma l-objettivi huma anqas preċiżi1

. Il-
Komunikazzjoni għandha l-għan li tipproponi mezzi konkreti biex jittejbu s-sinerġiji bejn il-
politiki kummerċjali u dawk tal-iżvilupp.  Il-Komunikazzjoni tqis li l-ftuħ tal-iskambji 
jikkostitwixxi element ewlieni tal-iżvilupp, imma din tindika wkoll li għandhom ikunu 
sodisfatti wkoll kundizzjonijiet oħra. Min-naħa l-oħra, il-Komunikazzjoni ma titrattax il-
kwistjoni tal-valur tal-iskambji tat-tipi differenti fil-qasam tal-iżvilupp, u lanqas il-mod kif 
dan il-valur jista’ jkun immassimizzat. Bl-istess mod, din issemmi biss b'mod inċidentali li l-
ftuħ tal-iskambji jista' jkollu wkoll ċertu numru ta' konsegwenzi negattivi għall-pajjiżi li qed 
jiżviluppaw. Ir-rapport tal-Kumitat għall-Iżvilupp jiġbed l-attenzjoni għall-fatt li jidher li 
huwa ferm importanti li tingħata risposta għal dawn il-mistoqsijiet.

Il-politika kummerċjali biex jintlaħqu l-objettivi tal-iżvilupp
Il-politika kummerċjali tirrappreżenta wieħed mill-oqsma ta’ azzjoni l-aktar importanti għall-
politika Ewropea ta’ koerenza fil-qasam tal-iżvilupp globali (LGD). Jekk jintużaw sew, l-
istrumenti offerti mill-politika kummerċjali jista’ jkollhom aktar effetti fuq l-iżvilupp tal-
pajjiżi foqra mid-diversi politiki ta’ għajnuna. Il-politika kummerċjali tal-UE lejn il-pajjiżi li 
qed jiżviluppaw għandu jkollha bħala għan prinċipali li sservi u li ssaħħaħ ir-riżultati miksuba 
mill-politika ta’ għajnuna tagħna. It-tentattiv li tiġi żviluppata d-dinja, anke billi jintużaw 
mezzi oħra minbarra l-għajnuna, jgħin biex jitħarsu l-valuri fundamentali tal-UE, kif ukoll l-
obbligi li hija daħlet għalihom permezz tat-trattati. L-iżvilupp għandu wkoll rwol prinċipali 
fiż-żamma tal-paċi, tas-sikurezza u tal-istabilità fid-dinja, li jirrappreżentaw prijoritajiet għall-
Unjoni Ewropea.

Żvilupp ekonomiku mingħajr libertà la jirrispetta d-drittijiet tal-bniedem, u lanqas ma għandu 
effett qawwi. Aħna nafu li d-demokrazija u d-drittijiet tal-bniedem jikkostitwixxu kundizzjoni 
ferm importanti għall-iżvilupp soċjali sostenibbli fit-tul ta’ pajjiż. Din hija r-raġuni li għaliha 
l-politika kummerċjali tal-UE għandha tinkludi wkoll objettivi preċiżi ta’ rispett tad-drittijiet 
tal-bniedem, kif ukoll metodi li jippermettu li dawn jiġu applikati fil-qafas tal-istrument 
kummerċjali.

F’diversi pajjiżi, il-ftehimiet relatati ma’ skambji kummerċjali miftuħa mal-bqija tad-dinja 
għandhom ikunu akkumpanjati b’riformi kummerċjali interni fil-pajjiż stess, sabiex l-effetti 
pożittivi tal-iskambju liberu jkunu ta’ benefiċċju għall-akbar numru possibbli ta’ persuni. 
F’dan il-każ, il-miżuri tal-għajnuna bil-ħsieb ta’ governanza tajba u riformi importanti fil-
politika soċjali jistgħu jkunu l-premessi li jiggarantixxu li l-politika kummerċjali tipproduċi l-
aqwa riżultati. Irridu nifhmu li l-politika ta’ għajnuna u l-politika ta’ żvilupp huma 
interdipendenti u marbuta flimkien b'mod inevitabbli.

Sabiex jintlaħqu aktar l-objettivi ta' żvilupp, il-politika kummerċjali tal-UE għandha l-ewwel 
nett tkun ibbażata fuq iż-żamma u l-ħolqien ta’ postijiet ġodda tax-xogħol, l-effetti pożittivi 
kemm fl-ekonomiji lokali u kemm f’dawk reġjonali u nazzjonali, kif ukoll il-promozzjoni tad-

                                               
1 Commerce, croissance et développement – Ajuster la politique commerciale et d'investissement aux pays qui 
ont le plus besoin d'aide.

diversifikazzjoni tal-ekonomiji tal-pajjiżi li qed jiżviluppaw; din għandha tħeġġeġ ukoll 
produzzjoni aktar moderna u li tħalli aktar dħul. L-impożizzjoni ta’ dazji tad-dwana għall-
prodotti pproċessati li huma ogħla minn dawk li japplikaw għall-materja prima tippreżenta r-
riskju li l-pajjiżi li qed jiżviluppaw jinżammu fir-rwol ta’ sempliċi esportaturi tal-materja 
prima.

L-effetti tal-politika kummerċjali tal-UE fuq il-pajjiżi li qed jiżviluppaw
Meta naffaċċjaw il-kwistjoni tar-relazzjonijiet kummerċjali bejn l-UE u l-pajjiżi li qed 
jiżviluppaw, l-aspett uman għandu wkoll ikun ċentrali matul id-dibattiti. Il-pajjiżi li qed 
jiżviluppaw għandhom jitqiesu u jiġu trattati bl-istess rispett li jingħata lil kwalunkwe sieħeb 
ieħor mal-mejda tan-negozjati.

Il-politiċi responsabbli, imma wkoll dawk li jieħdu d-deċiżjonijiet ħafna drabi jidhru li jagħtu 
l-impressjoni li r-rappreżentanti tal-pajjiżi li qed jiżviluppaw la għandhom l-għarfien u lanqas 
il-kapaċitajiet suffiċjenti li jippermettulhom li jiddeċiedu huma stess il-ftehimiet li jridu 
jikkonkludu, jew li ma għandhomx jikkonkludu, mal-atturi esterni. Il-kummenti li l-UE 
għandha tagħmel pressjoni fuq il-pajjiżi li qed jiżviluppaw sabiex huma jikkonkludu ftehimiet 
kummerċjali li ma jixtiequx jikkonkludu – jekk mhux tobbligahom li jagħmlu dan – huma 
evidenza ta’ injoranza kbira – li sfortunatament mhix ħaġa rari – u juru l-idea li l-pajjiżi li qed 
jiżviluppaw huma inferjuri jew huma anqas kapaċi li jadottaw linja ta’ kondotta matul in-
negozjati u li jieħdu huma stess id-deċiżjonijiet tagħhom. 

Għalhekk, għandha tkun enfasizzata r-responsabilità tal-pajjiżi sinjuri u dik tal-Unjoni 
Ewropea fl-ekonomija dinjija. Huwa obbligu morali tagħna li ngħinu lil dawk li huma 
f'pożizzjoni agħar minnha u li ntaffu t-tbatija fid-dinja. Aħna nistgħu nagħmlu dan b’mod 
effikaċi billi nippreparaw ftehimiet kummerċjali li jippermettu lill-pajjiżi li qed jiżviluppaw 
sabiex jipparteċipaw bis-sħiħ fl-ekonomija dinjija u li jibbenefikaw mill-vantaġġi tal-
globalizzazzjoni. 

F’dan il-kuntest, jaqbel ukoll li nenfasizzaw li fil-prinċipju m’hemm l-ebda lok għall-
protezzjoniżmu, la min-naħa tal-UE, u lanqas mid-diversi Stati Membri tagħha. Sabiex il-
ftehimiet kummerċjali intenazzjonali li nikkonkludu mal-pajjiżi li qed jiżviluppaw jipproduċu 
l-aqwa riżultati fuq it-tkabbir ekonomiku tagħhom, mhux esaġerat li ngħidu li aħna wkoll 
għandna nagħmlu ċerti sagrifiċċji, fuq l-eżempju ta’ dawk li aħna jkollna nagħmlu meta 
nikkonkludu l-ftehimiet kummerċjali ma’ msieħba oħra fid-dinja. 

L-iżvilupp tas-settur privat, it-tisħiħ tal-kapaċità kummerċjali, l-għajnuna għall-
kummerċ, il-governanza tajba, il-ġlieda kontra l-korruzzjoni u l-użu effikaċi tar-riżorsi 
baġitarji
Wieħed kien jistenna li kienu ċ-Ċina u l-mowbajls li qed jiżviluppaw lill-Afrika. Iċ-Ċina 
qiegħda tinvesti u l-operaturi tal-mowbajls qed jiżguraw il-funzjonament tajjeb tal-iskambji 
kummerċjali, imma sabiex l-investimenti jkunu funzjonali u sabiex it-teknoloġiji l-ġodda 
jkunu jistgħu jaħdmu, huwa meħtieġ l-għarfien. Għajnuna għat-taħriġ u għat-tisħiħ tal-
kapaċità kummerċjali huma meħtieġa sabiex il-pajjiżi l-foqra jkunu jistgħu jieħdu l-aħjar 
vantaġġi li jġib miegħu l-iskambju liberu. 

Sa mill-bidu tiegħu fl-2005, il-kunċett ta’ għajnuna għall-kummerċ ra progress. Skont l-istimi 

tad-WHO, għal kull dollaru li jiġi investit fl-għajnuna sabiex titkabbar il-kapaċità 
kummerċjali ta’ pajjiż li qed jiżviluppa, l-esportazzjonijiet tiegħu jiżdiedu b’medja ta’ 42 
dollaru. Il-kapaċità kummerċjali tiddependi kemm mill-"hardware" (l-infrastrutturi) u mis-
"software" (l-għarfien), u aħna għandna ninvestu l-għajnuna tagħna bil-ħsieb li nsaħħu dawn 
iż-żewġ elementi f’ħafna pajjiżi, b’mod partikolari f’kollaborazzjoni mal-pajjiżi l-anqas 
avvanzati (LDCs). 
Governanza tajba evidentement tikkostitwixxi element determinanti tal-kapaċità kummerċjali 
ta’ pajjiż. Aħna nafu li l-korruzzjoni mifruxa li teżisti f’diversi pajjiżi li qed jiżviluppaw qed 
ixxekkel l-iżvilupp tas-soċjetà fil-livelli kollha. L-Unjoni Ewropea tista’, u għandha 
tikkontribwixxi, permezz tal-politika kummerċjali tagħha, sabiex tintroduċi governanza tajba. 
Hi ma tistax tagħlaq għajnejha għas-sistemi korrotti; hija għandha tirrikjedi t-trasparenza u l-
proċeduri korretti qabel ma tinbeda kwalunkwe kollaborazzjoni. Dwar dan il-punt, il-
potenzjal tagħna li nagħmlu pressjoni huwa importanti.

Il-bidliet reali f'pajjiż għandhom isiru mill-intern, u dawn għandhom ikunu kkonsolidati mill-
bażi, kemm f'dak li jikkonċerna l-iżvilupp soċjali u kemm l-iżvilupp ekonomiku. Il-ħtieġa 
ġġiegħelna nkunu kreattivi, u aħna nafu li fil-pajjiżi li qed jiżviluppaw jeżisti numru kbir ta' 
imprendituri li għandhom sens kummerċjali u li għandhom ikunu mgħejjuna - huma u l-
ambjent tagħhom - imma huma jridu jingħataw l-okkażjoni li jpoġġu l-ideat tagħhom fil-
prattika. Huwa importanti li tingħata għajnuna immirata sabiex jingħata preferenza u jiġi 
promoss l-iżvilupp tal-impriżi żgħar u ta' daqs medju fil-pajjiżi li qed jiżviluppaw.

Attivitajiet tal-impriżi bbażati fl-UE u ta’ impriżi oħra internazzjonali fil-pajjiżi li qed 
jiżviluppaw, u r-responsabilità soċjali tagħhom1 Ir-responsabbli politiċi jistgħu jagħmlu 
ħafna affarijiet fil-qafas tal-preparazzjoni ta' ftehimiet kummerċjali internazzjonali, imma l-
impriżi tagħhom għandhom ukoll responsabilità qawwija. Il-kumpaniji multinazzjonali ta’ 
spiss jistgħu jinfluwenzaw b’mod konsiderevoli l-iżvilupp tas-soċjetà fil-pajjiżi li qed 
jiżviluppaw, b’mod partikolari fil-livell lokali, fejn huma jeżerċitaw l-attivitajiet tagħhom. 
Huma l-impriżi li jiddeterminaw it-tip ta’ effett li huma jixtiequ jħallu fuq is-soċjetà lokali; 
dawn l-effetti jistgħu jkunu kemm pożittivi u kemm ta' xkiel. 
Aħna għandna diversi eżempji ta’ impriżi kbar li jerfgħu r-responsabilitajiet tagħhom fil-
konfront tal-impjegati tagħhom u tal-ambjent ta’ madwarhom. Madankollu, ir-responsabilità 
soċjali għandha prezz! Kull direttur ta’ impriża li għandu l-possibilità li jwettaq pjan fit-tul 
għandu jifhem li huwa fl-interess tiegħu li jħares il-benesseri tal-impjegati tiegħu fuq terminu 
twil. Salarju ġust, kundizzjonijiet tax-xogħol tajba, u jekk ikun meħtieġ, il-possibilità li 
tinħoloq jew li wieħed jissieħeb fi trejdjunjin ilkoll jirrappreżentaw rekwiżiti minimi assoluti 
li l-impriżi Ewropej għandu jkollhom fir-rigward tal-imġjegati tagħhom fil-pajjiżi li qed 
jiżviluppaw. Jekk wieħed jagħmel anqas minn dan ikun qed imur kontra d-drittijiet tal-
bniedem, u barra minn hekk ikun qed jikser diversi konvenzjonijiet internazzjonali. 

Il-Patt Dinji tan-Nazzjonijiet Uniti jippreżenta għaxar prinċipji li l-impriżi huma mistiedna li 
jirrispettaw, b’mod partikolari f’dak li jikkonċerna l-qerda tal-impjieg ta’ tfal fid-dinja. 
Madankollu, l-impriżi l-kbar kultant jieħdu aktar responsabilitajiet fir-rigward tal-impjegati 
tagħhom minn dak li hu mitlub minn standards minimi. Jeżistu eżempji tajbin ta’ kumpaniji 
multinazzjonali li jagħmlu ħafna aktar, u joffru possibilitajiet aqwa fir-rigward ta’ liv, ta’ 

                                               
1 Ir-Responsabbiltà soċjali tal-kumpaniji (CSR)

edukazzjoni għat-tfal tal-impjegati, eċċ. Dawn l-eżempji tajbin għandhom ikunu rikonoxxuti 
bħala sinifikanti u aħna għandna neżaminaw il-possibilitajiet li ngħaqqdu l-isforzi mwettqa 
mill-impriżi flimkien mal-għajnuna formali offerta f’dawn l-oqsma.


